
సకలనీతికథానిధానము










	క.	
అనుమాటలు విని యంగన

మనమున కర్ణారుమీఁది మచ్చిక వదలెన్

వనిత పరపురుషబోధలు

వినినను మరుమీదనైన విరసము పుట్టున్.

	వ.	
ఇంక శూద్రకుని చరిత్రంబు వినుమని యిట్లనియె.

	ఉ.	
అంగజమూర్తి శూద్రకధరాధిపుఁ జూడగఁగోరి యొక్కమా

తంగలతాంగి యాత్మకరతామరసంబున నొక్కకీరమున్

సంగతిగా (ధరించి) జనసంఘము విస్మయ మంద ఱేనికిన్

ముంగలనిల్చి కీరకులముఖ్యునిఁ గానుగ యిచ్చి యిట్లనున్.

	క.	
చదువంగ నేర్చుఁ గావ్యము

(ల)దుకంగా నేర్చు మాటలాడఁగ నేర్చున్

ద్రిదశేంద్రవిభవఁ యీ శుక

మదియిది యననేల విద్యలన్నియుఁ నేర్చున్.

	క.	
అని విన్నవించి శూద్రక

జనపతి మన్నించి యనుపఁ జనియెను నృపుఁడున్

మన మలర జిలుకపలుకులు

(వినువే)డుక దానిజన్మవిధ మడుగుటయున్.

	వ.	
అక్కీరం బాశీర్వాదంబు జేసి యిట్లనియె.

	సీ.	
వింధ్యాద్రి దక్షిణోర్వీతలంబు(నఁ బంప

        యనఁ గల దొక్క)పద్మాకరంబు

తత్తటంబున భూర్జతరు వుండు (శాఖల

        నఖల)బ్రహ్మాండంబు నావరించి

